
11. Kap.
St. Lukas






31 Gonagaslaš æmed oarjen čuoǯǯelæmen læ duobmoi dam sokkagodde olbmai vuosstai, ja sin duobmemen læ; dastgo ædnam gečin son bođi, Salomon visesvuođa gullat; ja gæč, dast æmbo læ go Salomon.

32 Ninive olbmak čuoǯǯelæmen læk duobmoi dam sokkagodde vuosstai, ja dam duobmemen læk: dastgo si buorradusa dakke Jonas sarne boft; ja gæč, dast æmbo læ go Jonas.

33 Mutto i oftage olmuš čuovgas cakkit, ja dam čikkusi bigja, ige litte vuollai, mutto juolggai, vai si, guđek sisa bottek, čuovgas oidnek.

34 Čalbme læ rubmaš čuovgas; go du čalbme nabbo dalle čielgas læ, de læ maida obba du rumaš čuovgad, mutto jos dat bahha læ, de læ maida du rumaš sævdnjad.

35 De varot ječčad nabbo dalle, amas dat čuovgas, mi sistad læ, sævdnjavvuotta læt.

36 Jos nabbo dalle obba du rumaš čuovgad læ, atte i mikkege sajid dast sævdnjad læk, de buok čuovgaden šadda, nuftgo šadda, go čuovgas čuovggelis baittemin du čuvggijægje læ.

37 Mutto go ain sardnomen læi, de bovdi muttom pharisæalaš su gask bæive ballasid su lut borrat; mutto son sisa manai, ja bævddai čokkani.

38 Mutto go pharisæalaš dam oini, de vavasen son ani, go ječas i bassalam mallasi auddal.

39 Mutto hærra sunji celki: di pharisæalaǯak butestæppet galle littid ja garid olggobæld; mutto mi sistadek læ, dat dievva læ rievvarvuođast ja bahhavuođast.

